23 desember 2007

vierde sondag in advent  
sondag van liefde –  liturgiese voorstel

	Leesroostertekste

Fokusteks:

Romeine 1:1-7
Ander tekste:
Jesaja 7:10-16; Psalm 80:1-7, 17-19;




Matteus 1:18-25


	Inleiding

Dit is ten diepste ’n bede dat God aan ons sal verskyn. Dit waarna hulle vurig verlang het, het gebeur. Daar was ’n “voor” (die verskyning) en ’n “na” (die verskyning). God se verskyning was nie net ’n flitsende beeld nie, maar ’n gebeurtenis wat die wêreld bepalend verander het. Ons word uitgedaag om die waagstuk te glo dat God iets in die wêreld kan verander. Hierdie Sondag is die Sondag van liefde.

Die vierde donkerblou Adventskers word vandag aangesteek.


	God versamel ons voor Hom

Vir die woorde by die aansteek van die vierde Adventskers sien bl 201 in “Vir die erediens – 
’n handleiding”.

Lees na die aansteek van die kers “Maria” van Elisabeth Eybers in Groot Verseboek bl 268 7de uitgawe 1978.

Aanvangswoord

Psalm 80:2-4

Verwerk die verse sodat die gemeente telkens kan antwoord op die imperatiewe waarmee vers 2, 3 en 4 begin.

	Diens van die tafel
Groot Nagmaalsgebed



	Diens van die Woord

Kindertyd

Kersfees is oor twee dae en die kinders is al vol opgewondenheid. Lees Matteus 1:18-25 en bring dit by voorbaat tuis by die kinders dat Kersfees se vreugde meer is as net geskenke, maar dat dit eintlik gaan oor God se grootste geskenk, ons verlossing in Jesus Christus.

	Uitsending
Verbintenis

Psalm 80:18-20

	Musiek en sang

Lied 335; 338; 348; 353; 450 

	


PREEKSTUDIE – ROMEINE 1:1-7

Teks en konteks

Paulus skryf hier aan ’n gemeente wat hy nog nooit besoek het nie. Die wyse waarop hy hom bekend stel, het ten doel om enige moontlike onduidelikheid oor sy persoon, motiewe en roeping uit die weg te ruim. Hy wíl hulle ook graag besoek. Ons weet dat Paulus se gebed om na Rome te gaan, verhoor is, maar onder heel ander omstandighede as waarvoor hy hier gebid het. Hy kom later as gevangene in Rome aan (Hand 28:16). 

Die eerste indruk wat Paulus van hom by die gemeente in Rome wil tuisbring (v 1), is dat hy ’n slaaf is (1 Kor 7:22), ’n dienaar van Christus Jesus (Gal 1:10; Fil 1:1; 2:22), ’n verkondiger van die evangelie. Volledig in diens van die Here! Slawe in die Romeinse Ryk het baie min regte gehad, maar hulle sosiale posisie en status kon baie afhang van die status van hulle eienaar. Paulus stel homself wel as slaaf bekend, maar dan as slaaf van Jesus Christus. Sy verwysing na die woord “slaaf” reflekteer nie net die Ou-Testamentiese gewoonte van sekere mense om haar/hom ’n slaaf van Jahweh te noem nie (Ps 27:9; 31:17; 89:51), maar dit verwys ook na sekere groot figure wat in die heilsgeskiedenis van Israel Jahweh gedien het, soos Moses (2 Kon 18:12), Josua (Rig 2:8) en Abraham (Ps 105:42). Paulus sien hom as deel van hierdie selfde “lyn”. 

Die tweede indruk wat hy van hom aan hierdie gemeente deurgee, beklemtoon die Goddelike oorsprong van sy sending. Op sy pad na Damaskus word hy tot die apostolaat geroep. Hy sien dít eintlik as ’n voortsetting van die wyse waarop God Ou-Testamentiese figure geroep het. As ’n gestuurde van Christus het hy ’n mandaat. Hy dra gesag. En hierdie gesag lê nie in hom nie, maar in die Een wat hom geroep het. Hy verwys ’n hele paar keer na sy roeping om apostel onder die heidennasies te wees (Rom 11:13; 15:16; Gal 2:9; Ef 3:7-8). Hieruit blyk duidelik dat Paulus, toe hy bewus geword het van sy redding, ook besef het dat God ’n groot verant-woordelikheid op hom gelê het deurdat Hy hom geroep het om op hierdie wyse in sy diens te staan. 

Die derde beskrywing, soos duideliker in Galasiërs 1:15 uitgestippel, is dat God hom al voor sy geboorte afgesonder het. Hy is met ander woorde uit genade geroep! Die Aramees vir hierdie afsonder lê ten grondslag aan die woord “Fariseër”. Volgens Fitzmyer is dit moontlik dat Paulus hiermee wou aandui dat sy Farisieër-agtergrond deur God so beskik is as voorbereiding vir sy apostolaat. Hoe dit ook al sy, vir Paulus was hy al van voor sy geboorte gemerk vir hierdie rol in God se heilsgeskiedenis. In vers 2 beklemtoon Paulus dat die evangelie van verlossing deel is van die Goddelike en antieke plan waarvan selfs die Ou Testament deel is. Hy is nie Marcionities nie, maar volgens hom groei die nuwe bedeling uit dieselfde bron as die oue – deur God se profete.   

Volgens vers 3 wil Paulus sê dat God se evangelie en die beloftes wat Hy in die Ou Testament maak, Jesus op die oog het. En hierdie Jesus staan in ’n baie unieke verhouding tot God. Dit is sy Seun (Rom 8:3, 32; 
Gal 4:4). Paulus verwys nie na ’n ontologiese samestelling van Christus nie, maar wil twee dinge rakende die opgestane Christus bevestig. Hy is menslik, maar ook Goddelik. Hy is uit die geslag van Dawid gebore. Dus ’n natuurlike, fisieke afkoms (Rom 4:1; 9:5). Maar volgens die “Gees van heiligheid” of dan die Heilige Gees is Hy ook die Seun van die hemelse Vader en beskik Hy oor veel groter magte en kwaliteite as enige ander mens.

In die woorde van vers 4 “Jesus Christus ons Here” lê die hele evangelie en die betekenis van die geskiedenis opgesluit. In hierdie naam ontmoet twee wêrelde, sonder om een te word. In die naam Jesus hoor ons sy geslagsregister. Sy aardse menswees. Maar hierdie aardse, hierdie menslike word deur die Goddelike “deurkruis”. In Jesus het die koninkryk van God in die sfeer van die menslike ingeskuif om só hoop, verlossing, vryheid, vernuwing en vrede te bring.  

Volgens vers 5 het Paulus se roeping om apostel vir die heidennasies te wees, deur die opgestane Christus gekom (Gal 1:12, 16). Vir Paulus begin geloof deur die prediking wat ’n mens hoor (Rom 10:17) en dit eindig met ’n persoonlike verbintenis aan God en verloëning van die self! 

In vers 6 sê Paulus dat ook die Romeinse Christene afgesonder is vir God. Dat ook hulle geroep is om heilig te wees. Hierdie uitdrukking van Paulus eggo iets van ’n gewyde byeenkoms soos dit in die Ou-Testamentiese tyd aangetref is (Eks 12:16) – waar die volk vir God afge-sonder is en toegewy aan Jahweh geleef het (Lev 11:44; 19:2). Paulus gebruik nou hierdie Ou-Testamentiese uitdrukking om die Romeinse Christene ingesluit en heilig te laat voel. Maar dit geld nie net vir hulle nie, maar ook vir elkeen van ons!

Paulus eindig hierdie perikoop nie net met sy apostoliese seëngroet  “mag julle genade en vrede hê” nie, maar hy sê eintlik dat hulle dit wel reeds het. Wanneer God jou sy genade gee, ervaar jy dat Hy jou die teenoorgestelde gee van wat jy verdien. Hy gee jou sy tegemoetkomende en vergewende goedheid. En die vrede wat God gee, is nie maar net innerlike kalmte nie, maar is ’n harmoniese verhouding wat volg nadat God jou skewe verhouding met Hom reggemaak het. Dit beteken ook versoening met jou medemens en dit hou die belofte in van ’n nuwe hemel en aarde waar alles weer heel sal wees.  

Hierdie gedeelte sluit pragtig by Adventstyd aan. Adventstyd is ’n tyd van verwagting en voorbereiding vir die koms van Christus. As Christene vier ons egter nie Adventstyd asof Christus nog nie gebore is nie. Ons vier dit in die wete dat Christus gekruisig is en opgestaan het. Ons ervaar, vier en verkondig in dié tyd iets van die hoop waarmee Israel in donker en uitsiglose tye op die koms van die Messias gewag het. Dis egter nie net ’n voorbereidingstyd op Christus se eerste koms nie, maar ook op die tweede. Advent is die tyd waartydens ons ons opnuut inleef in die wonder van die menswording van God. Ons berei ons opnuut voor om die Verlosser in ons lewe te verwelkom. Advent is dus ’n tyd van herinnering en verwagting!

Preekvoorstel

In hierdie gedeelte tref ’n mens baie duidelik die twee nature van Christus aan. Die menslike, maar ook die Goddelike. As mens is Hy uit die geslag van Dawid gebore (Rom 1:3). ’n Koninklike stamboom, sou ’n mens met reg kon sê. Luisterryke name kom hierin voor. Behalwe Dawid is daar die naam van Salomo, Hiskia en nog ander. Maar menslik! Reguit soos die Bybel is, kom daar ook name met ’n reukie daarin voor soos Isak de Villiers dit so raak beskryf. Daar is vroue soos Ragab die hoer, Tamar, Batseba wat op die dak gebad het, asook Rut, ’n Moabitiese vrou. Die evangelie vertel dus van die grootheid, maar ook die hartseer van Jesus se geslagsregister. Maar juis dít beklemtoon dat Jesus waarlik mens geword het. Dat Hy ’n mens met bloedfamilie was. ’n Mens met ’n afkoms – enersyds koninklik, maar andersyds ook ’n familie met ’n skandaal of twee ver terug!

Ja, Jesus was ongetwyfeld mens. Daarom het Hy soos elke ander mens ’n bepaalde plek in die geskiedenis, dra Hy ’n bepaalde naam, tree Hy binne ’n bepaalde tradisie en sosiale milieu op en hoort Hy tuis in ’n bepaalde omgewing. Sy optrede is inderdaad vergelykbaar met dié van ander mense. Selfs die naam wat Hy dra, was nie uitsonderlik nie, maar het Hy met andere gedeel. Aan Jesus was daar uiterlik nie te sien dat Hy meer as ’n doodgewone mens was nie (W D Jonker). Jesus was dus ten volle mens. Maar die Woord leer ons ook dat Hy ten volle God was. Die vraag is: Waarin het dié Man se Goddelikheid gelê?  

Hoekom sou ’n mens in hierdie Jesus van Nasaret glo? ’n Verhouding met Hom wou hê? Op Hom vertrou? Jou lewe op Hom bou? Hy het op ’n gegewe stadium in die geskiedenis 33 jaar lank geleef en is toe gekruisig. Die boodskap wat Hy gebring het, is baie jare lank ook deur ander profete verkondig, naamlik dat God in beheer is. Dat die toekoms aan die Here behoort. En dat mense deel kan kry aan hierdie toekoms as hulle hul bekeer. Wat sou dit wees wat hierdie Man van die profete, rabbi’s en wonderdoeners van sy tyd onderskei het? Wat maak Hom anders? Wat het sy Goddelikheid bepaal?

Dit: Nie een profeet het ooit gesê dat hy self iets met die boodskap wat hy bring, te doen het nie. Dat hy op ’n
manier self die boodskap is nie! By Jesus gebeur dit egter. Jy kan nie die persoon van Jesus losmaak van die boodskap wat Hy bring nie. Jesus en die boodskap wat Hy van en namens God gebring het, is so inmekaar- gevleg, dat die vroeë Christene gesê het dat hierdie man die Seun van God is. Jy kon Hom nie losmaak of los dink van God die Vader nie. 

Hy was sondeloos en absoluut aan God gehoorsaam en getrou. Ja, tot die dood toe! As mens het Hy onder sware versoeking gely, maar juis in die aangesig van hierdie versoekings het Hy sy sondeloosheid waar gemaak. Sy grootste versoeking was om aan sy roeping ontrou te word. Van alle kante is by Hom daarop aangedring om die kruis te vermy. Sy gehoorsaamheid en getrouheid het daarin bestaan dat Hy al hierdie versoekings oorwin het (Jonker). Hy het inderdaad gehoorsaamheid geleer uit wat Hy gely het (Heb 5:8).

Hierdie Jesus het vanuit sy unieke verhouding met sy Vader beskik oor onder andere eienskappe soos absolute mag, waarheid, heiligheid en liefde. Hy het ook oor ’n  geheim beskik wat vir niemand anders toeganklik was nie – Hy het in ’n oorsprongsverhouding met God gestaan. Hy is van ewigheid af by die Vader. Hy het alles gedoen wat God wou hê gedoen moes word. Daar-om het die vroeë Christene Hom die Seun van God genoem. Dit was ’n titel wat ’n spesiale verhouding aangedui het. Wat sê: Jy kan nie met die een werk sonder om ook met die ander te doen te hê nie. Die Seun staan in diens van God en jy kan Hom nie ignoreer sonder om ook vir God te ignoreer nie!

Ons lees in die Ou Testament ook van seuns van God. Psalm 2 sê dat wanneer ’n koning die troon bestyg het, hy gehoor het: “Jy is my seun, van vandag af is Ek jou Vader” (Ps 2:7). God het die koning eintlik as sy seun aangeneem sodat hy namens Hom verantwoordelik kon regeer. Van Jesus word egter gesê: Hy is die Eniggebore seun van God! Dit beteken dat Hy God se enigste Seun is. Hy is die Een wat in die intiemste verhouding denkbaar met God staan. Na Hom moet jy luister. Sy boodskap moet jy aanvaar.

Volgens die Evangelie van Johannes onderskei Jesus self baie duidelik tussen “my Vader” en “julle Vader” (Joh 20:17). Hy praat nooit van “ons Vader” in die sin dat Hy Hom aan die kant van die dissipels stel in die verhouding tot God nie. So is dit ook waar dat alle gelowiges “kinders van God” genoem word, maar Hy alleen heet in die Nuwe Testament “die Seun van God”. Die gelowiges word opgeroep om kinders van God te word, maar Jesus is dit op eksklusiewe wyse! Daarom word sy Seunskap telkens teenoor die kindskap van die gelowiges gestel. Die Evangelie van Johannes laat Christus dan ook van “Ons” praat toe Hy beloof dat Hy saam met die Vader en die Gees in die harte van die gelowiges woning sal maak (Joh 14:23).

Eniggebore Seun word op verskillende maniere in die evangelies gebruik en bevestig. Jesus sê: Ek is die brood wat lewe gee (Joh 6:35). Ek is die lewende water (Joh 7:37-38). Ek is die weg en die waarheid en die lewe (Joh 14:6). Ek is die wingerdstok, julle die lote (Joh 15:5). Ek is die Goeie Herder (Joh 10:11). Elkeen wat die Vader vir My gee, sal na My toe kom (Joh 6:37). As julle My ken, sal julle my Vader ook ken (Joh 14:7). Wie my sien, sien die Vader (Joh 14:9). Op grond hiervan word mense voortdurend opgeroep tot geloof in Hom – iets wat eenvoudig ongehoord sou wees indien Jesus maar net ’n menslike middelaarsfiguur sou wees. Bogenoemde uitsprake beklemtoon eintlik onomwonde die eksklusiwiteit van Jesus as Verlosser.  

Uit Christus se mond hoor ons nooit die tipies profetiese formule “So sê die Here” nie. Inteendeel, Hy stel sy woord met die volste gesag. Daarom kan Hy sê: Ek 
is . . . Die Gees word dan ook sonder ’n sweem van aarseling die Gees van God genoem, asook die Gees van Christus of die Gees van die Seun. In ooreenstemming hiermee word Christus ook op minstens sewe plekke in die Nuwe Testament “God” genoem (Joh 1:1; 20:28; 1 Joh 5:20; Heb 1:8; Rom 9:5; 2 Tess 1:12; Tit 2:13). Maar steeds: Wie sê al hierdie aansprake is waar? Wie sê Hy is die eintlike Een? Hoekom moet jy Hom meer glo as die ander profete? Wat maak Hom regtig die Seun van God?

Romeine 1:4 gee eintlik vir ons die finale antwoord. Hy het uit die dood uit opgestaan! Of liewers: God, sy Vader, het Hom uit die dood opgewek. En deurdat Hy opgewek is, het die Heilige Gees kom wys wie die Seun van God is. Daar is niemand anders wat in dieselfde verhouding met God gestaan het nie. Die opstanding van Christus bevestig volgens Pannenberg dat die volmagaansprake van Jesus voor sy kruisiging ten volle waar was. Dit was niks minder as die selfopenbaring van God nie! 

Op grond van sy stelling dat iets wat aan die einde van die geskiedenis as Gods openbaring sigbaar word, van altyd af waar was, kan Pannenberg redeneer dat vanuit die openbaring aangaande die wesensidentiteit tussen Jesus en God in die opstanding gesê kan word dat Jesus gedurende sy hele aardse lewe al God was. Eers vanuit die menslike oorgawe van Jesus aan die Vader soos dit in die opstanding sy bevestiging ontvang, word die ewige Seunskap van Jesus en sy deelname aan die wese en ewigheid van God regtig begrond en bevestig (Pannenberg). 

Glo jy dit? Glo jy dat Jesus God se boodskap aan die wêreld is? Glo jy dit van harte elke Sondag wanneer jy jou geloof saam met die kerk bely? Dit is die boodskap wat met Kersfees gevier en verkondig word: Die Woord het vlees geword en onder ons kom woon. En ons mag nooit van hierdie Vlees woord maak nie. Dogma. Leerstellinge wat twyfel aan Christus se Godheid nie!

Hierdie boodskap is ook vir jou. En daarom moet jy kies. Jy moet besluit of hierdie boodskap jou aanspreek of nie. Of jy regtig glo dat Jesus opgestaan het. En dat God daardeur aan die wêreld kom wys het dat Jesus sy Eniggebore Seun is. Deur Hom ontvang ’n mens genade. Deur Hom kom jy tot geloof en word jy deur die Gees in staat gestel om ook ander tot geloof, trou en gehoorsaamheid in en aan God te bring. 

